Bosna i Hercegovina
Federacija Bosne i Hercegovine
Srednjobosanski kanton/Kanton Središnja Bosna
KANTONALNI SUD U NOVOM TRAVNIKU

B r o j: 06 0 K 001490 09 Kps

Novi Travnik, 16.07.2009.godine 

U IME FEDERACIJE BOSNE I HERCEGOVINE!


Kantonalni sud u Novom Travniku, po sudiji za prethodno saslušanje Zuhdiji Ćosić, sa zapisničarem Senadom Kadić, u  krivičnom predmetu protiv optuženih Varupa Jasmina i Varupa Murisa, radi izvršenja krivičnog djela teške krađe u pomaganju iz člana 287 stav 1 tačka a) u vezi sa članom 33 KZ FBiH, i optuženih Kreho Sanela i Hadžić Muamera, radi izvršenja krivičnog djela pripremanja krivičnog djela iz člana 339 KZ FBiH, za koje su optuženi optužnicom Kantonalnog tužilaštva Travnik broj KT-433/09 od 02.07.2009.godine,  nakon održanog glavnog, javnog i usmenog pretresa u prisutnosti Kantonalne tužiteljice Hodžić Sanje, optuženih lično i njihovih branilaca Stane Imamović, Bekira Ferizović i Ibrahima Ramčić, advokata iz Travnika, dana 16.07.2009.godine, donio je i javno objavio slijedeću

P R E S U D U 

Optuženi: 
1. VARUPA JASMIN zv. „Hopan“, sin Alije i majke Halime, djev. Selman, rođen 05.05.1974.godine u Vitezu, stalno nastanjen u mjestu Bukve bb, općina Vitez, završio osnovnu školu, oženjen, otac dvoje malodobne djece, Bošnjak, državljanin BiH, JMBG:0505974193617, osuđivan, nalazio se u pritvoru od 04.04.2007.godine do 04.07.2009.godine, na slobodi

2.  VARUPA MURIS zv. „Muslija“, sin Esada i majke Sabahete, djev. Halilović, rođen 09.01.1984.godine u Travniku, nastanjen u mjestu Bukve-Putkovići, općina Vitez, završio osnovnu školu, oženjen, otac jednog malodobnog djeteta, Bošnjak, državljanin BiH, JMBG:0901984193073, osuđivan, nalazio se u pritvoru 06.04.2009. do 04.07.2009.godine, na slobodi 

3. KREHO SANEL sin Hasiba i majke Zekije rođena Šetkić, rođen 09.08.1982.godine u Višegradu, nastanjen u Sarajevu, ul. Trg heroja br. 31, općina Novo Sarajevo, pismen, završio SSS, neoženjen, bez djece, Bošnjak, državljanin BiH, JMBG:908982133647,  nalazio se u pritvoru  od 13.04.2009. do 12.07.2009.godine, na slobodi.

4. HADŽIĆ MUAMER zv.“Muki“ sin Muje, rođen 24.12.1982.godine u Sarajevu, gdje je i nastajen, ul. Mahmuta Bušatlije br. 113, pismen, završio SSS, neoženjen, bez djece, Božnjak, državljanin BiH, JMBG:2412982170048, nalazio se u privoru od 13.04.2009. do 12.07.2009.godine, na slobodi 

K R I V I   S U 

što su:


Varupa Jasmin i Varupa Muris, skupa:


Tačno neutvrđenog dana u mjesecu martu 2009.godine u mjestu Bukve, općina Vitez, u namjeri sticanja protivpravne imovinske koristi s umišljajem pomogli u učinjenju krivičnog djela Mušović Adnanu, Vilić Nedimu, Ahmetović Sabahudinu i Feković Amoru tako što su im davali savjete i upute kako da učine krivično djelo uz obećanu nagradu, nakon izvršenog krivičnog djela, te su zajedno sa Ahmetović Sabahudinom, Feković Amorom i Vilić Igbalom sa vozilom „Golf“ izvršili obilazak kuće oštećenog Smajić Sulje i tada  im govorili da se Suljo bavi preradom mesa i da posjeduje veću količinu novca u kući, te davali upute kako i na koji način se može ući u kuću oštećenog, iznoseći raspored prostorija u kući obzirom da  kao komšije poznaju oštećenog, nakon čega je i  počinjeno krivično djelo u kući oštećenog Smajić Sulje.


Kreho Sanel i Hadžić Muamer skupa:


Tačno neutvrđenog dana početkom mjeseca marta 2009.godne u mjestu Bukve, općina Vitez, preduzeli radnju koja stvara uvjete za izravno učinjenje krivičnog djela, tako što su zajedno sa Ahmetović Sabahudinom zv.“Sabko“, Feković Amorom zv.“Anes“, Vilić Igbalom, Varupa Murisom i Varupa Jasminom, pripremali izvršenje krivičnog djela, tako što su izvršili obilazak kuće Smajić Sulje, obzirom da su prethodno imali saznanja da Smajić Suljo u kući posjeduje veću količinu novca, a potom su na raskrsnici u blizini sela Bukve sačekali kako bi se uvjerili da li će Smajić Suljo sa svojom suprugom i mldb. sinom napustiti kuću i naići sa svojim vozilom, pa kada je Smajić Suljo naišao sa svojim vozilom „Kombi“ i kada su se uvjerili da se isti nalazi sam  u vozilu, sačekali još izvjesno vrijeme kako bi se uvjerili da li će kuću napustiti njegova supruga i mldb. sin,  čekajući do ranih jutarnjih sati, pa kada su se uvjerili da supruga oštećenog Smajić Sulje i njegov mldb. sin nisu napustili kuću, odustali su od izvršenja krivičnog djela.

čime su počinili krivična djela i to: Varupa Jasmin i Varupa Muris krivično djelo teške krađe u pomaganju iz člana 287 stav 1 tačka a) u vezi sa članom 33 KZ FBiH, a optuženi Kreho Sanel i Hadžić Muamer krivično djelo pripremanje krivičnog djela iz člana 339 KZ FBiH,
pa ih sud, na temelju citiranih zakonskih odredbi, uz primjenu člana 43 i 49 KZ FBiH, te odredbi člana 246 stav 4 i člana 300 ZKP FBiH

O S U Đ U J E 


Optužene: VARUPA JASMINA i VARUPA MURISA  na kaznu zatvora u trajanju od po 6 (šest) mjeseci, a optužene KREHO SANELA i HADŽIĆ MUAMERA na kaznu zatvora u trajanju od po 3 (tri) mjeseca. 

Na temelju odredbi člana 57 KZ FBiH,  optuženima se, u naprijed izrečenu kaznu, uračunava  vrijeme koje su proveli u pritvoru i to: Varupa Jasminu počev od 04.04.2009. do 04.07.2009.godine, Varupa Murisu počev od 06.04.2009. do 04.07.2009.godine, Kreho Sanelu i Hadžić Muameru počev od 13.04.2009. do 12.07.2009.godine. 


Na temelju odredbi člana 202 stav 1 ZKP FBiH optuženi se obavezuju da naknade troškove krivičnog postupka u vidu paušala u iznosu od po 100,00 KM, a o ostalim troškovima postupka sud će odlučiti  posebnim rješenjem za svakog optuženog.


Na temelju odredbi člana 212 stav 3 ZKP FBiH oštećeni Smajić Suljo i Smajić Fikreta s imovinsko-pravnim zahtjevom za naknadu štete u cijelosti se upućuju na parnicu. 

